
PWYLLGOR CYFLE CYFARTAL

 

Dyddiad: Dydd Mercher 28 Tachwedd 2001

Amser: 9.30am

Lleoliad: Adeilad Cynulliad Cenedlaethol Cymru

 

Teitl: Cynigion y Llywodraeth ar gyfer Newid y Polisi Lloches a’u Goblygiadau i Gymru a Chynulliad 
Cenedlaethol Cymru

 

Pwrpas

1. Rhoi gwybodaeth am y cynigion a gyflwynwyd gan yr Ysgrifennydd Cartref ar 29 Hydref 2001 ar gyflwyno 
newidiadau sylfaenol a radical i bolisi’r Llywodraeth ar ddelio â cheiswyr lloches ac i asesu goblygiadau’r 
cynigion hynny i Gymru a Chynulliad Cenedlaethol Cymru.

Crynodeb/Argymhellion

2. Cyhoeddodd yr Ysgrifennydd Cartref gynigion a fydd â thair prif elfen i’w strwythur: sefydlu; lletya ac 
adrodd; a dull cyflym o anfon o’r wlad neu integreiddio. Yn ganolog i’r system arfaethedig, y mae’r bwriad i 
ddilyn hynt ceiswyr lloches, o’r cychwyn cyntaf, yn ogystal â’u cefnogi.

3. Argymhellir eich bod yn nodi cynnwys y papur hwn. Ar hyn o bryd mae llawer o ansicrwydd ynghylch beth 
fydd y cynigion yn ei olygu mewn termau ymarferol a beth fydd y goblygiadau i Gymru. Credir y bydd y 
Papur Gwyn yn cael ei gyhoeddi ym mis Ionawr 2002 gyda’r nod o gyflwyno deddfwriaeth newydd erbyn haf 
2002.

Amseru

4. Nid yw’n glir ar hyn o bryd pryd y bydd llawer o’r cynigion a gyflwynwyd yn dod i rym gan fod amryw o’r 
cynigion am gael eu profi a’u cyflwyno’n raddol dros gyfnod o amser.

Cefndir

5. Ddydd Llun 29 Hydref 2001, cyhoeddodd yr Ysgrifennydd Cartref ddiwygiadau sylfaenol a radical i’r 
system lloches gyda’r nod o gyflwyno dull cynhwysfawr o ymdrin â materion lloches, cenedligrwydd a 
mewnfudo. Mae’r cynigion hyn yn dod yn sgil adolygiad o’r system talebau ar gyfer ceiswyr lloches ac yn 
fwy diweddar adolygiad o’r trefniadau gwasgaru. Roedd y ‘Report of the Operational Reviews of the 
Voucher and Dispersal Schemes of the National Asylum Support Service’ yn nodi amrediad o faterion 



gweithredol yr oedd angen mynd i’r afael â hwy a gwnaed nifer o argymhellion i wella’r ffordd o weithredu’r 
cynlluniau talebau a gwasgaru. Ymhlith yr argymhellion hyn yr oedd codi gwerth talebau (o 1.6%) a’r lwfans 
personol, newidiadau mewnol i’r Gwasanaeth Cynnal Cenedlaethol i Geiswyr Lloches (NASS) er mwyn 
gwella rheoli ac effeithlonrwydd a’r angen i wasgaru ceiswyr lloches i ardaloedd clwstwr lle ceir cymorth 
ieithyddol a chymunedol.

6.  Er hynny, mae pryderon eraill, gan gynnwys patrymau byd eang o fudo torfol, wedi peri i’r Ysgrifennydd Cartref 
archwilio’r system yn llwyr ynghyd â gweithredu’r gwelliannau a ddaeth i’r amlwg yn yr adolygiadau. Roedd pobl yn 
bryderus ynghylch tensiynau cymunedol, stigma’r system talebau a thwyll yn y systemau gwasgaru a thalebau.

7.  Dyma grynodeb o’r cynigion, a’r goblygiadau posibl i Gymru:

a.  Sefydlu: Bydd canolfannau sefydlu yn darparu lle ar gyfer ymgeiswyr newydd er mwyn eu sgrinio a gwneud 
profion iechyd. Byddai’r ymgeiswyr yn cofrestru cais am gymorth y gellid ei ystyried a phenderfynu arno’n 
gyflym. Bydd canolfannau sefydlu’n golygu na fydd angen y llety brys helaeth a ddefnyddir ar hyn o bryd i roi 
llety i geiswyr lloches pan fyddant yn cyrraedd yn wlad. 

Mae’n debygol y caiff canolfannau sefydlu’u lleoli mewn ardaloedd lle mae ceiswyr lloches fel arfer yn ceisio 
lloches wrth gyrraedd y wlad. Bydd y cynnig hwn yn effeithio ar y gwasanaethau a ddarperir gan Gyngor 
Ffoaduriaid Cymru o dan eu Cytundeb Grant Gwasanaeth Un Cam gyda NASS er nad yw’n glir eto pryd y 
bydd y canolfannau sefydlu hyn yn cael eu cyflwyno.

b.  Canolfannau Llety: Caiff canolfannau llety eu profi i ddechrau, ac os yn llwyddiannus, byddant yn rhoi llety i 
geiswyr lloches gan ddarparu prydau bwyd, cyfleusterau iechyd ac addysg ar gyfer oedolion a phlant (a 
fyddai, felly, yn cael gwared ar dalebau ac ar y pwysau ar wasanaethau awdurdodau lleol).

Mae’n debyg yr eir ati mewn dull pragmatic wrth ddatblygu canolfannau llety lle gellir dod o hyd i adeiladau 
addas a phriodol. Bydd y Swyddfa Gartref yn ystyried defnyddio stoc presennol a bydd angen caniatâd 
cynllunio oddi wrth awdurdodau lleol i newid defnydd yr adeilad. Nid oes gwybodaeth glir ar hyn o bryd 
ynghylch datblygu canolfan lety yng Nghymru.

c.  Canolfannau Gadael. Byddai’r rhain yn rhoi llety i bobl sydd ar fin cael eu hanfon o’r wlad a bydd mwy o 
lefydd i gadw ceiswyr lloches yn cael eu datblygu i roi llety i 4,000 er mwyn gwneud anfon pobl o’r DU 
ynghynt. Bydd yr arfer o gadw ceiswyr lloches mewn carchar o dan bwerau mewnfudo yn dod i ben ddiwedd 
Ionawr 2002. 

Yn ddelfrydol, bydd canolfannau o’r fath yn agos at feysydd awyr neu’n agos at ardaloedd lle 
ceir cymunedau mawr o geiswyr lloches. Nid oes cynlluniau penodol o ran lle byddant yn cael 
eu lleoli ond mae’n debygol y byddant yn agos at feysydd awyr sydd ag awyrennau’n hedfan yn 
uniongyrchol i wledydd genedigol ceiswyr lloches. 

6.  Ymhlith y cynigion eraill sy’n cael eu hystyried gan y Llywodraeth i gefnogi’r broses o archwilio’r system lloches y 
mae cyflwyno cerdyn adnabod ar gyfer pob ceisiwr lloches newydd o fis Ionawr 2002 (a’i gyflwyno’n raddol ar gyfer 
pob ceisiwr lloches erbyn diwedd 2002); system apelio diwygiedig; cynllun newydd ar gyfer rheoli ymfudo; a 
mesurau newydd i fynd i’r afael â symudiadau pobl ledled yr UE.

7.  Mae’r mesurau a nodir uchod yn gynigion ar hyn o bryd a byddant yn cael eu disgrifio’n fanylach yn y Papur Gwyn 
arfaethedig.

Ystyriaethau

8.  Bydd y cynigion newydd yn newid y ffordd y mae’r systemau talebau a gwasgaru’n cael eu rhedeg ar hyn o bryd, 
yn ogystal â gwella’r gwasanaethau sydd eisoes i’w cael. Mae NASS hefyd yn ystyried datblygu cynlluniau 
rhanbarthol fel y gellir adlewyrchu anghenion ac amgylchiadau lleol. Mae’r cynigion hyn yn ymdrin â llawer o’r 



pryderon a fynegwyd yng nghyfarfod y Pwyllgor ar Orffennaff 11 2001 ynghylch y modd y mae’r system lloches yn 
gweithredu. 

9.  Mae’r Cynulliad wedi dangos diddordeb mawr yn y modd yr ymdrinnir â cheiswyr lloches a’r cymorth sydd ar gael 
iddynt yng Nghymru, ac mae’n debyg y bydd y cynigion newydd yn effeithio ar y gwasanaethau a’r cymorth sydd 
ar gael er nad yw’n glir sut ar hyn o bryd. Er hynny dylai’r Cynulliad fod yn ymwybodol o’r materion canlynol:

❍     Nid yw Consortiwm Ceiswyr Lloches Awdurdodau Lleol Cymru wedi llofnodi’i gytundeb gyda NASS eto ac ar 
hyn o bryd mae’n aros am benderfyniad NASS ar y mater hwn.

❍     Bydd NASS yn parchu pob cytundeb presennol sy’n golygu y bydd cytundeb gyda Chyngor Dinas Caerdydd 
yn parhau fel y cytunwyd arno. 

❍     Mae’r Cynulliad hefyd wedi cytuno i roi arian ychwanegol ar gyfer costau iechyd ac addysg i geiswyr lloches 
sy’n cyrraedd Cymru. Efallai y bydd angen adolygu’r costau hyn ar ôl cael gwybod faint o geiswyr lloches 
fydd yn dod i Gymru.

❍     Ni fydd ceiswyr lloches yn cael eu cadw yng ngharchar Caerdydd ar ôl Nadolig eleni.

 

Casgliad

12. Ar hyn o bryd mae llawer o ansicrwydd ynghylch yr hyn y bydd cynigion y Llywodraeth yn ei olygu mewn 
termau ymarferol a’r goblygiadau i Gymru. Bydd swyddogion yn parhau i gadw mewn cysylltiad â’r Swyddfa 
Gartref, NASS y ddau Gonsortiwm yng Nghymru, Cyngor Ffoaduriaid Cymru a’r holl asiantaethau 
perthnasol eraill i sicrhau bod y Cynulliad yn cael gwybodaeth gyson am y cynigion a’u goblygiadau i 
Gymru. Credir y bydd y Papur Gwyn, a fydd yn disgrifio’r cynigion yn fanylach, ar gael ym mis Ionawr 2002 
gyda’r ddeddfwriaeth angenrheidiol yn cael ei chyflwyno yn ystod haf 2002.

